«МЕН ҲАҚИМДА ГАП-СЎЗЛАР КЎП ШОВ-ШУВ»

деб куйлайди машҳур қўшиқчимиз Юлдуз Усмонова*

(*Ушбу мақола дастлаб “Инсон ва қонун” газетаси учун тайёрланганди, 

фақат газета бош муҳаррири уни эълон қилишга қўрқди)


Бизнинг маълумот: 

· фамилияси: Мамадалиева (Усмонова) 

· исми: Юлдуз 

· отасининг исми: Ибрагимовна

· туғилган санаси: 1963 йил 12 декабр

· буржи: ёй

· туғилган жойи: Марғилон шаҳри

· оиласи: Нилуфар исмли қизи бор

· маълумоти: олий, Тошкент Давлат консерваториясини битирган

· мутахассислиги: педагог-вокалчи

· унвонлари: Ўзбекистон ва Қорақалпоғистон халқ артисти

· мукофотлари: 2000 йилдаги «Офарин» йилнинг энг яхши қўшиқчиси мукофоти соҳибаси

· сиёсий фаолияти: Ўзбекистон Фидокорлар миллий демократик партияси аъзоси

· депутатлик фаолияти: Фарғона вилояти 180-Фурқат сайлов округидан Олий Мажлис депутатлигига сайланган, Олий Мажлиснинг Фан, таълим, маданият ва спорт масалалари қўмитаси аъзоси

· ижодий фаолияти: 500 дан ортиқ қўшиқ ёзган, ҳар йили «Халқлар Дўстлиги» саройида намойиш этиладиган марафон-концертларида фақат янги дастур билан қатнашади, бу йилги концертларида 15 та янги қўшиқ куйлайди

· концертларига ортиқча билет бўладими: тўрт ярим мингдан ортиқ кишини багрига оладиган муҳташам зал доим лиммо-лим тўлиб, билет тополмаган ўнлаб мухлислар ташқарида қолади

· хориж сафарлари: Америкадан Австралиягача, Оврўпадан Осиёгача қарийб 40 та давлат саҳналарида қўшиқлари янграган; Ҳолландияда ишқ
· ибозларининг «Юлдуз» фан клуби бор

· хорижий тилларни билиши: рус ва инглиз тилларини билади, турк тилида гаплаша олади


Олий Мажлис депутати, Ўзбекистон халқ артисти Юлдуз Усмонова ўзининг депутатлик фаолиятини амалга ошириш учун етук ҳуқуқий маълумотга эга бўлиш зарурлигини аллақачон тушуниб етган. Хонанда билан бундан бир неча ҳафта аввал, аниқроги, концертларга тайёргарлик кўриш пайтида қилган суҳбатимиз қонунчилик, концерт фаолияти, қайтиб келган талабалик ва бошқа мавзуларда кечди.


- Қонунчилик фаолияти билан шугулланиш учун депутатларга нафақат ҳаётий тажриба, балки маълум даражадаги ҳуқуқий маълумот ҳам керак бўлишини бугунги кунда кўпчилик тушуниб етганга ўхшайди.


- Тўгри айтасиз. Қонунчилик фаолияти нақадар мураккаб жараён эканлигини мен дастлаб тасаввур қилмаган эканман. Ахир, депутатларга халқ ишониб, давлат ва одамлар манфаатини ҳимоя қиладиган қонунлар чиқарсин деб овозини беради. Ҳаётимизни янада яхшилаш учун жамиятимизда ҳуқуқ устуворлигини таъминлаш, қабул қилинаётган қонунлар мукаммал бўлишига эришиш керак. Агар депутат қонун лойиҳаси моҳиятини тушунмасдан овоз бериб юборса бундай қонун амалда қандай ишлашини тасаввур қилиш қийин эмас. Назаримда, янги қабул қилинган айрим қонунларга орадан кўп вақт ўтмай ўзгартиш ва қўшимчалар киритилишининг сабаблари айрим депутатларнинг қонун ишлаб чиқариш жараёни билан унчалик таниш эмаслигидан далолат беради. Депутатлик фаолиятимни бошлаган пайтларимда ўзимда ҳам ана шундай камчиликлар мавжудлигини ҳис қилдим. 

Изоҳ: Айрим ривожланган гарб давлатларида парламентга янги сайланган депутатлар учун бир неча ойлик махсус курслар ташкил этилиб, депутатларга қонун яратиш механизми ва парламент фаолияти билан боглиқ дарс берилар экан. Халқ вакиллари ана шу курсларни тугатгандан кейин депутатлик фаолиятини бошлайдилар (Б.Ш.).

- Қонунчилик фаолияти билан шугулланувчи депутат қандай ҳислатларга эга бўлиши керак? 

- Мен ҳаётда юз берадиган турли вазиятларга холис баҳо беришга интиламан, ҳақиқатни юзага чиқариш ва адолатли ҳукм чиқариш ҳисси ўзимда маълум даражада мавжуд деб ҳисоблайман. Депутатлик фаолиятимда ана шу ҳисга ишонаман. Балки, шу ҳислатим учун халқ менга ишониб овоз берган бўлса керак. Бировга ёқар, бошқасига ёқмас - камчиликларни кўрсам, дангал айтиб юборавераман.  Бир ишга киришсам охиригача олиб боргим келади. Ҳуқуқий маълумот олиш кераклигини тушуниб етдим. 

- Бугунги кунда эл севган хонанда Юлдуз Усмонова Тошкент Давлат юридик институти талабаси. Илк сессия қандай ўтди?


- Афсуски, юридик институтдаги илк сессияга касаллигим туфайли қатнаша олмадим.
· Нима бўлганди?

- Январ ойининг ўрталари эди. Кечаси билан қаттиқ огриқ безовта қилди. Аслида, унча-мунча огриқни писанд қилмасдим. Бироқ, бу сафаргиси чидаб бўлмас даражада бўлди. Огриқнинг зўридан ҳушимдан кетиб қолибман. Охири, тез ёрдам чақиришларига рози бўлдим. Зудлик билан касалхонага олиб кетишди. Врачлар бир кўришдаёқ «дарҳол операция қилиш керак» дейишди. Ярим соат-бир соат кечиксам у ёги жуда ёмон бўлар экан! Нима демоқчи бўлганимни тушунаётгандирсиз? Докторларнинг матонатига қойил қолдим. Эски янги йил нишонланадиган кун бўлишига қарамай етиб келишиб, бир ярим соат операция қилишди. 
- «Юлдуз Усмонова чет элга бориб операция қилдириб келибди, бизнинг врачларга ишонмабди» деган гапларга нима дейсиз?

- Буларнинг ҳаммаси бекорчи одамлар чиқарган гаплар. Касалхонадаги оддий ҳамширалардан тортиб, обрўли врачларигача ҳаммаси жуда яхши муносабатда бўлишди. Ҳатто, ўзим уялиб кетдим. Байрам дастурхонларини ташлаб келиб, менга тиббий ёрдам бериш учун қўлларидан келган ёрдамлари-ю, ширин сўзларини аяшмади. Фурсатдан фойдаланиб, касалхона бош врачи Абдулла акага, операция қилган врач Маъсуд Орифжоновичга, даволовчи врач Саида опага, умуман, мен касалхонада ётган 26 кун мобайнида согайиб кетишим учун барча имкониятларни ишга солган ҳамма-ҳаммага катта раҳмат айтмоқчиман.
- Айнан касалхонада ётган кунларингиз сиз ҳақингизда турли миш-мишлар тарқала бошлади. 

- Нима ҳам дердим, машҳур бўлишнинг шунга ўхшаган бадаллари ҳам бўлар экан, чидашга мажбурман. Ножўя ишларни кўрсам чидаб туролмайман, шартта-шартта гапириб юборавераман. Шунинг учун, ўзимга рақиб орттириб қўяман. Мисқоллаб эришган ютуқларимни йўқ қилишга ҳаракат қиладиган ганимларим ҳеч тинч туришмайди. Билиб қўйишсинки, чучварани хом санашибди. Мухлисларим ва халқ доимо мени қўллаб-қувватлаб турибди. Дарвоқе, чет элларда айрим машҳур одамлар ўзларини халққа эслатиб туриш ва реклама қилиш учун атайлаб миш-мишлар уюштиришини кўпчилик билса керак. Мен ҳеч қачон у даражага бормайман. 
«Халқлар Дўстлиги» саройидаги концертдан: Юлдуз Усмонова концертни «Билмадим» номли ашула билан бошлади. Иккинчи қўшиқда эса халқ орасидаги миш-мишлар ҳақидаги мисралар ҳам мавжуд. «Мен ҳақимда гап-сўзлар кўп шов-шув» деб қувлик билан куйлайди хонанда. Бунинг акси ўлароқ, бошқа бир қўшиқда аёл зоти ўз бошига тушадиган қийинчиликларни иродаси билан енгиши зарурлиги, инсон ҳаётга бир марта келиши ҳақида сўз юритилади. 

Ўзинг учун бир бора яша, аёл

Ёлгиз яша, лекин йиглама, аёл…
- Ўша миш-мишлар операциядан чиққан кунларингизга тўгри келибди. Шундай пайтда тушкунликка тушмадингизми? 

- Иродам кучли, анча-мунчага тушкунликка тушмайман. Бироқ, бир-иккита мухбир келиб таъбимни тирриқ қилиб кетди. 
· Сир бўлмаса, кимлар эди?

- Бунинг аҳамияти йўқ. Хорижий оммавий ахборот воситасининг ўзимиздаги мухбири палатамга кириб терговчига ўхшаб сўроқ қила бошлади. Ўзбекчиликда аввал касалнинг аҳволи сўралади. Менга алам қилгани, мухбир ўзбек бўлатуриб, ўзининг бемаъни саволларига жавоб олиш истаги кучли эканидан қаттиқ ранжидим. Операциядан кейин уч кун реанимация бўлимида ётиб чиққандим. Операция эса кучли наркоз остида ўтказилганди. «Ранг кўр, ҳол сўр» деб бекорга айтилмаганку! Келинг, яхшиси бошқа нарсалар ҳақида гаплашайлик.
Юлдуз сафоил деган шиқилдоқни олиб, уйгурча ашулани хиргойи қила бошлади. Сафоил каратечиларнинг ёгочига ўхшаган иккита таёқча бўлиб, темир халқачалар илинган. Анчагина огир таёқчаларни кўтариб ҳам ашула айтиш, ҳам рақсга тушиш осон иш эмас.
«Халқлар Дўстлиги» саройидаги концертдан: шиқилдоқ билан уйгурча қўшиқ ижро этиб, ўйинга ҳам тушган Юлдуз сафоил чалишни бемалол ўзлаштириб олгани маълум бўлди. 
- Демак, касаллигингиз туфайли институтдаги сессияга қатнашолмабсиз. Сиз билан битта аудиторияда таҳсил оладиган курсдошларингиз билан ёзги сессияда танишар экансизда?

- Начора. Яқинда сессияни шахсий режа асосида топширдим. Синов дафтарчасини кўтариб, домлаларнинг орқасидан қувиб юришга тўгри келди. Бунинг ҳам ўзига яраша гашти бор. 
- Бўш вақтингиз жуда кам бўлади. Дарсларга қатнаш учун вақтингиз етадими?

- Албатта. Келгуси сессия пайтида фақат дарсларга кириб, маърузаларни тинглашни режалаштиряпман. Бошқа ишларимни «йигиштириб» қўймоқчиман. Юридик институт жуда мўътабар даргоҳ. Давлатимизнинг кўзга кўринган кишилари ва қонуншунослари юридик институтда таҳсил олишган. Ўша кишиларга билим берган устозларнинг дарсларида ўтиришнинг ўзи катта гап. 
- Нима деб ўйлайсиз, институтни битирганингиздан кейин бир кун келиб Юлдуз Усмонова ҳақида кўпроқ машҳур қўшиқчи сифатида гапиришадими ёки ҳуқуқшунос сифатида?

- Бу ҳақда ҳозир бир нарса дея олмайман. Лекин, терговчи бўлишга жудаям қизиқаман. Бир-икки йил ичида бирорта машҳур терговчига шогирд тушмоқчиман. Ярим кечаси бўлса ҳам жиноятлар билан боглиқ шошилинч чақирувларга бориб, терговчилик фаолияти билан яқиндан танишмоқчиман. Адолатсизликка асло тоқат қилиб бўлмайди. Шунинг учун, адолатни қарор топдириш, коррупция ва қонунбузарликка қарши курашиб, халқнинг огирини енгил қилишга ўз ҳиссамни қўшиш орзусидаман. 
«Халқлар Дўстлиги» саройидаги концертдан: Гарчи, концерт бошланганига ярим соатдан кўп вақт ўтган бўлса-да, залда ҳалигача ўз жойини қидириб юрган одамларни кўриш мумкин эди. Улар ўз ҳаракатлари - қўпол қилиб айтганда – маданиятсизлик белгиси эканлигини тушунишармикан? Концертни олиб борувчи Обид Асомов бу ҳақда гап қистириб ўтишни унутмади. «Аслида афишаларга концертнинг бошланиш вақтини соат 16.00 деб ёзиш керак эди, - деб нишоннинг ўртасига урди қизиқчимиз. - Ана ўшанда айрим томошабинлар 19.00 га етиб келишади». 
Суҳбатимиз чогида бир шоир Юлдуз Усмонованинг буюртмаси бўйича ёзган шеърини бериб кетди. Шеърдан Юлдузнинг кўнгли тўлмади.
· Менимча, шеър чуқур маъноли ёзилган. Сизга нега ёқмаяпти?

- Мен шоирга айрим одамларнинг иккиюзламачилиги, сўзда бошқа-ю, ишда бошқалиги, шароитга қараб юзидаги ниқобини ўзгартириши ҳақида ёзиб беришни сўрагандим. Шоиримиз эса қўшиқчи фақат гам ва дард билан юриши ҳақида ёзибди. Бу шеърни қўшиқ қилиб куйласам ганимларим «ана, кўрдингизми, Юлдузнинг аҳволи яхши эмас» деб гап тарқатиб юборишдан тойишмайди.
- Юлдуз, сиз истаган мазмунда Умар Хайём ажойиб рубоий ёзган: Ўзни доно билган у уч-тўрт нодон, Эшак табиатин қилур намоён, Булар суҳбатида сен ҳам эшак бўл, Бўлмаса «кофир» деб қилишар эълон. 

- Айнан мен истаган нарса экан. (Юлдуз Умар Хайёмнинг рубоийсини куйга солиб хониш қила бошлади)…
«Халқлар Дўстлиги» саройидаги концертдан: Юлдуз дастлабки учта ашулани куйлаб бўлиб, ўтган йилдаги концертлардан кейин келгуси йили ҳам барчамиз сог-саломат кўришайлик, деб ният қилганини айтди. Афсуски, ўтган давр ичида халқ эъзозлаган бир қанча киши ҳаётдан кўз юмди. Уларнинг орасида Юлдузга жуда кўп шеърлар ёзиб берган марҳум шоир Муҳаммад Юсуф ҳам бор эди. Хонанда қалбларни титратиб куйлай бошлади: 

Зор-зор йиғлаб турар Андижон

Етмасмиди Бобур-у Чўлпон

Тополмайин ахтариб шу он

Ёзилмаган куйларим қолди.

Бу орада залнинг четига ўрнатилган катта экранда марҳум Муҳаммад Юсуф ҳаётидан ҳужжатли лавҳалар намойиш қилинарди. Тасвир билан қўшиқ ҳамоҳанг бўлиб, барча тингловчиларнинг эти жимирлаб кетди. Кўнгли бўшларнинг кўзлари ёшланди…
· Юлдуз, сайловчиларингиз билан учрашиб турасизми?

- «Ўзбекнаво»га қарашли «Туркистон» саройидан битта хона ажратиб беришганди. Ҳар ой сайловчилар билан учрашиб турардим. Ўша хонамни олиб қўйишди. Ҳокимиятдагиларга мурожаат қилсам «сайловчилар билан учрашишга бирор жойдан битта хонани ижарага олинг» деб қимматли маслаҳат беришди. Дарвоқе, ҳозир ҳеч қаерда ишламаяпман. Шунга қарамай, ўз арзи билан келган ватандошларим билан ҳар қандай шароитда бўлса ҳам иложини топиб суҳбатлашиб турибман. 
- Бу йилги Наврўз байрами тантаналарида иштирок этгандан кейин чет эл сафарида бўлиб қайтдингиз.

- Ҳа, 23 март куни Берлин, 24 март куни эса Швейцариянинг Цюрих шаҳрида ўтказилган фестивалларда қатнашдим.
- Огир операциядан сўнг ҳеч қанча вақт ўтмай хориж сафарига чиқиш, апрел ойида 12 кун марафон концерт бериш огирлик қилмайдими?

- (кулади) Докторлар олти ойгача ўзингизни уринтирманг, ярим йилдан кейин соглигингиз тикланади, дейишувди. Ўзимни эҳтиёт қилиб, парҳез қилишим керак эди. Уринтирмай бўладими! Биласизми, мен санъатдан ва мухлисларимдан куч-қувват оламан. Иродам кучли, деб ишонч билан айта оламан. Анъаналаримни бузмаган ҳолда концертларимда жонли куйлаб, рақсга ҳам тушаман (ҳақиқатан ҳам шундай бўлаяпти – Б.Ш.).
«Халқлар Дўстлиги» саройидаги концертдан: Юлдуз ижро этадиган қўшиқлар доим сўзларининг чуқур маънога эга эканлиги билан ажралиб туради. Бу гал ҳам худди шундай бўлаяпти. Инсон ўзи босиб ўтган ҳаёт йўлига ҳаққоний кўз билан қараши керак, ҳаётда кечирган яхши-ёмон кунлардан нолиш ярашмайди, аксинча Яратганга шукур қилиш керак: 

Дардим айтсам тушинган одам қани, айтинглар

Куйиб кетган жонимга малҳам қани, айтинглар,

Айтинглар, айтинглар, мардлар қани, айтинглар…
- 6 – 17 апрел кунлари пойтахтимиздаги «Халқлар Дўстлиги» саройида ўтказиладиган концертларингиз «Ёшлигим-бебошлигим» деб аталиши сабаби нимада?

- Ёшлик инсоннинг энг бегубор пайтлари. Ёшлик қилиб, анча-мунча бебошликлар қилиб қўйиш мумкин. Шунинг учун, «ёшлигим – бошлигим» эмас, балки «бебошлигим» дейилади. Барибир, ёшлик инсоннинг энг бегубор онлари сифатида ёдда қолади. Концертларимга билетлар сотилиб бўлибди. Ҳозирданоқ қўшимча концертлар қўйишни илтимос қилишяпти. Жон дердим, бироқ врачлар соглигимга эътибор беришимни талаб қилишяпти. 
- Айрим кишилар концертларга билетлар ҳаддан ташқари қимматлигидан нолишади.

- Бошқа айрим концертларга билетлар саккиз минг сўмгача қилиб белгиланаётгани ҳақида эшитиб турибман. Менинг концертларимга энг қиммат билет нархи олти минг сўм қилиб белгиланган. Ана энди у ёгини ўзингиз ўйлаб кўринг! Мен концертларимни халқ учун ўтказаман. Катта фойда олиш менинг мақсадимга кирмайди. 
«Халқлар Дўстлиги» саройидаги концертдан: Юлдузнинг концертларида барибир битта янгилик бўлади-да! Бу сафар «Севгилингман» номли қўшиққа қадимги юнонларнинг ҳафиф либосларини кийган раққосалар рақсга тушишди.
- Бундан икки йил аввалги концертларингизда ҳолландиялик уч нафар қора танли қўшиқчи ҳам иштирок этганди. 

- Улар билан Ҳолландияга борганимда учрашиб тураман. «Тошкентдаги концертларингизга олиб келмайсизми» деб сўрамоқчига ўхшайсиз. Харажатлари катта бўлади, бунинг устига битта янгиликни қайта такрорлаш унчалик ўринли бўлмаса керак. Дарвоқе, концерт дастуримда 15 та яп-янги қўшиқ куйлайман. 
- Аввалги марафон концертларингизга тайёргарликни «Туркистон» саройида ўтказган эдингиз. Нега бу сафар кичик бир театр биносида машқ қилаяпсизлар?

- Юқорида айтиб ўтганимдек, ҳозир «Ўзбекнаво»да ишламаяпман. Биноларни ижарага олиш нархи анча баланд. Дунёда инсонийлик ҳислатини ҳамма нарсадан устун қўядиган тарбияли кишилар кўп. Аброр Ҳидоятов номли театр директори Саидамин ака Аҳроров шундай инсонлар тоифасига киради. Репетиция қилишимиз учун барча шароитларни яратиб бердилар. Улардан жудаям миннатдорман.
«Халқлар Дўстлиги» саройидаги концертдан: Юлдуз марҳум хонанда Муҳриддин Холиқовга багишланган қўшигини ҳам ижро этиб, ким билади дейсиз –балки марҳумнинг залда учиб юрган руҳини ҳам шод қилган бўлса, эҳтимол…  
· Эшитишимча, илмий иш билан шугулланаётган эмишсиз. 

- «1990-йилларда ўзбек эстрада қўшиқлари» мавзусидаги илмий иш устида ишлаяпман. Мавзу менга жуда яқин. Санъатшунослик фанлари номзодлиги учун ёзаётган илмий ишимнинг асосини ўзимнинг шахсий кузатишларим ва бевосита бошимдан кечирганларим ташкил қилади. 
- Келажакда санъатшунослик фанлари номзоди, терговчи Юлдуз Усмонова амалга оширган ишлар ҳақида фақат яхши миш-мишлар тарқалишини тилаб қолсам нима дейсиз?
· Туф-туф, кўз тегмасин… 

· Доимо сог-саломат бўлинг!
Бахтиёр ШОҲНАЗАРОВ суҳбатлашди.

2002 йил, 15 март – 7 апрел, 
